
ᓯᕗᓐᓂᕈᑖ

ᑕᒪᒻᓄᒃ ᐱᕈᖅᓴᓚᐅᖅᐳᒍᒃ ᐅᓂᑉᑳᖅᑐᐊᓂᒃ ᓈᓚᐅᔭᖅᐸᒃᖢᓄᒃ. 
ᑕᒪᑉᑯᐊ ᐅᓂᑉᑳᖅᑐᐊᑦ ᑕᐅᑐᖅᑰᓕᕈᑎᒋᕙᓚᐅᖅᐸᕗᑦ 
ᐊᔪᙱᑦᑐᕐᔪᐊᓂᒃ, ᑲᑉᐱᐊᓇᖅᑐᓂᒃ, ᐃᓱᒪᓐᓇᖅᑐᓂᒃ ᐊᒻᒪ 

ᑎᑉᓯᓇᖅᑐᓂᒃ. ᑕᒪᑉᑯᐊ ᐅᓂᑉᑳᑦ, ᐅᓂᑉᑳᖅᑐᐊᑦ, ᑎᕆᖕᓇᖅᑐᑦ, ᖃᐅᔾᔨᓰᑦ 
ᑕᒪᕐᒥᒃ ᐃᓅᑉ ᐃᓕᑕᕆᔭᐅᓂᖏᓐᓄᑦ ᐊᑕᖕᒪᑕ.
	 ᑖᑉᑯᐊ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ ᐊᒻᒪ ᓄᓇᕗᑦ ᒐᕙᒪᖏᑦ 
ᐱᓕᕆᖃᑎᒋᕙᕗᑦ ᑕᒪᑉᑯᐊ ᐳᐃᒍᖅᑕᐅᖁᓇᒋᑦ ᑭᖑᕚᒃᓴᑉᑎᓐᓄᑦ.
	 ᐱᓕᕆᖃᑎᒋᓯᒪᕙᕗᑦ ᓄᓇᕗᒻᒥᐅᑦ ᐅᓂᑉᑳᖅᑐᐊᖅᑎᖏᑦ ᐊᒻᒪ 
ᑎᑎᕋᖅᑎᖏᑦ ᓴᖅᑭᑎᑦᑎᔪᓐᓇᕈᒪᑉᓗᑕ ᐅᖃᓕᒫᒐᕐᓂᒃ ᐃᓄᖕᓄᑦ 
ᓴᓇᔭᐅᓯᒪᔪᓂᒃ ᐅᓂᑉᑳᖅᑐᓂᒃ ᐃᓄᐃᑦ ᐱᖅᑯᓯᖏᓐᓂᒃ.

	 ᑐᓴᕋᑉᑕ ᓴᑭᐊᓯ ᖃᐅᓐᓇᐅᑉ 
ᐅᓂᑉᑳᖅᑕᖓᓐᓂᒃ ᐃᓕᐊᕐᔪᒃ ᐊᒻᒪ 
ᓇᓄᖅ ᖃᐅᔨᓚᐅᖅᐳᒍᑦ ᑖᒻᓇ 
ᐅᖃᓕᒫᒐᙳᕆᐊᖃᕐᓂᖓᓂᒃ.
	 ᐊᒥᓱᑦ ᐃᓄᐃᑦ ᐱᖅᑯᓯᖓᓂᒃ 
ᓇᓗᓇᐃᒃᑯᑕᖏᓐᓂᒡᓗ ᐃᓗᓕᖃᖅᐳᖅ 
ᑖᒻᓇ ᐅᓂᑉᑳᖅᑐᐊᖅ. ᑖᒻᓇ 
ᐅᖃᓕᒫᓕᕈᖕᓂ ᑕᐅᑐᖅᑰᕆᐊᒃᑭᑦ 
ᖃᓄᖅ ᓯᕗᓕᕆᓚᐅᖅᑕᑎᑦ ᑕᒪᑐᒥᖓ 
ᐅᓂᑉᑳᕋᔭᕐᒪᖔᑖ. ᖃᓄᖅ ᑖᑉᑯᐊ 
ᑐᑭᖃᓚᐅᖅᑰᖅᐸᑦ ᑕᐃᑉᓱᒪᓂ 
ᐅᓂᑉᑳᕐᕕᐅᔪᓄᑦ.
	 ᖁᕕᐊᒋᓗᒍᑐᖅ ᐅᖃᓕᒫᕐᓂᐊᖅᐸᐃᑦ 
ᑖᒻᓇ ᐊᒻᒪ ᑲᔪᓯᖁᓐᓇᖅᐳᑎᑦ ᕿᓂᕐᓂᕐᒥᒃ 
ᐅᓂᑉᑳᖅᑐᐊᕐᓂᒃ ᐅᑭᐅᖅᑕᖅᑐᒥᑦ.

ᓗᐃᔅ ᕝᓚᕼᐅᕐᑎ ᐊᒻᒪ ᓃᓪ ᑯᕆᔅᑕᕗ
ᐃᓐᕼᐋᐱᑦ ᐃᓐᒃ.

ᑕᐃᑉᓱᒪᓂᐊᓗᒃ ᐃᓄᐃᑦ ᖁᑭᐅᑎᖃᖅᑳᖅᑎᓐᓇᒋᑦ 
ᐊᐃᕝᕙᒐᓱᒃᐸᓚᐅᖅᐳᑦ ᐅᓈᖏᓐᓇᕐᒧᑦ. ᐅᑭᐅᒃᑯᑦ ᓯᓈᓕᐊᖅᖢᑎᒃ 
ᐃᒪᖃᕐᓂᕐᒧᑦ ᐊᖑᓇᓱᒃᐸᓚᐅᖅᐳᑦ ᐃᖏᕐᕋᓂᕐᒧᑦ.

ᑖᑉᓱᒪ ᐅᓂᑉᑳᖅᑐᐊᑉ ᓄᓇᒋᔮᓂ 
ᐃᓄᒃᑕᖃᓚᐅᖅᐳᖅ ᐊᖑᓇᓱᒃᐸᒃᑐᓂᒃ 
ᑕᐃᑉᓱᒪᓂᑎᑐᑦ,

ᓄᑲᑉᐱᐊᑯᓗᖕᒥᒃ ᓄᓇᖅᑲᑎᖃᓚᐅᖅᐳᑦ 
ᐊᖑᓇᓱᒋᐊᖅᑐᓂᒎᖅ ᒪᓕᒃᐸᓚᐅᖅᐳᖅ.
ᑖᒻᓇ ᐊᖓᔪᖅᑳᖃᕈᓐᓃᕋᒥ 
ᐱᕈᖅᓴᓕᓚᐅᖅᐳᖅ ᐊᓈᓇᑦᑎᐊᒥᓂ

ᐊᖑᓇᓱᐊᓂᒃᑳᖓᒥᒃ ᐊᖑᑎᑦ ᐊᖏᕐᕋᐅᕙᓚᐅᖅᐳᑦ 
ᐃᓕᐊᕐᔪᒃ ᕿᒪᒃᖢᒍ ᓯᓈᓂ. ᓄᑲᑉᐱᐊᑯᓗᒃ ᐱᓲᔭᖅᖢᓂ 
ᐊᖏᕐᕋᐅᖑᔭᖅᐸᒃᖢᓂ ᐊᑯᓂᐊᓗᒃ ᐱᓱᓚᐅᖅᖢᓂ 
ᐊᖏᕐᕋᑕᐃᓐᓇᖅᐸᒃᖢᓂ ᑖᖅᓯᑎᓪᓗᒍ.

ᓯᓈᓕᐊᕐᓂᑕᒫᑦ ᐃᓄᖕᓂᑦ ᓄᑲᑉᐱᐊᑯᓗᒃ ᐃᓚᐅᖁᔭᐅᕙᒃᖢᓂ. 
ᐊᖏᕐᕋᐅᓂᑕᒫᑦ ᕿᒪᒃᐸᒃᖢᓂᔾᔪᒃ ᓯᓈᓂ ᐊᖑᓇᓱᐊᓂᒃᑳᖓᒥᒃ.



ᕿᒪᒃᑕᐅᓚᐅᕆᑉᓗᓂ ᐊᖏᕐᕋᐅᑎᓪᓗᒋᑦ ᐃᓐᓇᐃᑦ 
ᐱᓲᔭᓕᕆᑉᓗᖏ ᑐᕝᔭᖅᖢᒋᑦ ᕿᒧᒃᓰᑦ, ᐱᓱᒃᐸᓗᒃᑐᒥᒃ 
ᑐᓵᓕᕋᒥ ᑐᓄᒥᓂᑦ ᑐᓂᒻᒧᑦ ᓵᕌᓪᓚᒋᐊᖅᐳᖅ ᓱᔪᐊᓗᒡᓕ 
ᐅᓇ ᓇᓄᐊᓗᒃ ᑐᓄᑦᑎᐊᖓᓂ. ᑕᒡᕙᑦᑎᐊᑯᓘᓕᖅᑐᖅ 
ᑮᓇᖓᓄᑦ. ᓄᑲᑉᐱᐊᑯᓗᒃ ᐋᖅᑭᒋᐊᓚᐅᖅᖢᓂ ᐅᓈᕐᒥᓄᑦ 
ᓇᐅᓕᒋᐊᕋᓗᐊᖅᖢᓂᒃ ᐅᓂᐅᖅᑖ. ᓇᓄᕐᓕ ᐅᓇ ᓱᔪᖅ 
ᐃᓄᙳᖅᖢᓂ ᐊᖏᔪᒻᒪᕆᐊᓘᑉᓗᓂ ᐃᓐᓇᑐᖃᐅᔮᖅᖢᓂ 
ᓴᙱᔪᐊᓘᑉᓗᓂ ᓄᑲᑉᐱᐊᑯᓗᖕᒧᑦ ᐅᖃᓕᖅᐳᖅ.

“ᑕᑯᓯᒪᕙᒃᑲ ᐃᓐᓇᐃᑦ ᖃᓄᖅ ᐃᓕᖕᓂᒃ ᐱᑦᑎᐊᖏᑉᐸᖕᒪᖔᑖ. ᑕᑯᒃᓱᒋᖃᑦᑕᖅᓯᒪᕙᒋᑦ 
ᐃᓕᓐᓂᐊᖅᑎᑦᑐᒪᒐᓗᐊᖅᐸᒋᑦ ᖃᓄᖅ ᐊᓐᓂᐅᒪᔪᓐᓇᕐᒪᖔᖅᐲᑦ ᑕᐃᑯᐊ ᐃᓕᖕᓂᒃ 
ᐱᑦᑎᐊᙱᖃᑦᑕᖅᑐᑦ ᑕᑎᒋᔭᕆᐊᖃᕈᓐᓃᕐᓂᐊᕋᒃᑎᒃ. ᑐᓄᒻᓄᑦ ᐃᑭᓚᐅᕆᑦ, 
ᐊᒪᓚᐅᕐᓚᒋᑦ ᐊᖏᕐᕋᐅᑎᓂᐊᕋᑉᑭᑦ” ᐅᖃᐅᑎᕚ.

ᓇᓄᙳᒃᑲᓐᓂᓚᐅᖅᖢᓂ ᐃᓕᐊᕐᔪᑯᓗᒃ ᐃᑭᑎᑉᐹ ᑐᓄᒥᓄᑦ. ᐃᑭᐊᓂᖕᒪᑦ ᐊᐅᓪᓚᓕᖅᐴᒃ 
ᐅᖕᓯᒃᑐᐊᓗᖕᒧᑦ.

ᑕᕆᐅᒃᑯᑦ ᐃᒪᐃᓐᓇᒃᑯᑦ ᐅᖓᓯᒃᑐᐊᓗᖕᒧᙵᐅᓚᐅᖅᖢᑎᒃ ᕿᑭᖅᑕᕐᒧᑦ ᓄᓈᑕᐃᓐᓇᖅᐴᒃ 
ᓇᓄᕐᓄᑦ ᓄᓇᒋᔭᐅᔪᒧᑦ. ᑖᒻᓇ ᓇᓄᖅ ᐃᓕᐊᕐᔪᑯᓗᖕᒥᒃ ᐃᓚᒃᓯᓚᐅᖅᑐᖅ ᐃᓐᓇᕆᔭᐅᓚᐅᖅᐳᖅ 
ᑖᑉᑯᓄᒐ ᓇᓄᕐᓄᑦ, ᐃᓱᒪᑕᕆᔭᐅᑉᓗᓂᓗ.

13



ᑕᐅᕙᓃᓕᖅᖢᓂ 
ᓄᓇᒥ. ᐊᖑᓇᓱᖕᓂᖅ 
ᐊᔪᕈᓐᓃᖅᓴᓕᓚᐅᖅᐳᖅ. 
ᓇᖕᒥᓂᒃᓴᖏᓐᓂᒃ 
ᐅᓈᕐᒥᒃ, 
ᓴᒃᑯᖃᓗᒃᑖᖅᖢᒍ 
ᑐᓂᔭᐅᓚᐅᖅᐳᖅ. 

ᐃᓚᐅᕙᓕᖅᖢᓂᓗ 
ᓇᑦᑎᕋᓱᒃᑐᓂᒃ 
ᐊᒡᓗᒃᑯᑦ. ᐊᒥᓱᐃᖅᖢᓂ 
ᓇᑦᑎᖃᑦᑕᓚᐅᖅᐳᖅ ᓈᒻᒪᓈᕋᖓᒥ.

ᓇᑦᑎᖅᓯᐅᖅᓯᒪᑉᓗᑎᒃ ᓇᓄᐊᓗᖕᒧᑦ 
ᑎᑭᑕᐅᓚᐅᖅᓯᒪᒋᕗᖅ. ᓴᓂᒧᑦ ᐊᔭᒃᑕᐅᓚᐅᖅᖢᓂ 
ᓇᓄᕐᒧᑦ ᐊᖅᓵᖅᑕᐅᓚᐅᖅᐳᖅ ᓇᑦᑎᖅᑕᖓᓂᒃ. ᐊᒻᒪ 
ᐊᓱᐃᓛᒃ ᐃᓕᐊᕐᔪᑯᓗᒃ ᐱᑦᑎᐊᖅᑕᐅᔪᓐᓃᕆᕗᖅ. 
ᑕᐃᒪᓐᓇᐃᑕᐅᒐᔪᒃᓯᕙᓪᓕᐊᓕᕐᒥᒐᒥ ᐊᖑᓇᓱᒃᑳᖓᑖ 
ᐅᖃᕆᐊᖅᑐᓕᓚᐅᖅᐳᖅ ᐃᓐᓇᖓᓐᓄᑦ 
ᐊᐃᔾᔪᔾᔨᒋᓚᐅᖅᑕᒥᓄᑦ.

ᐅᓂᑉᑳᕌᓂᖕᒪᑦ ᖃᓄᐃᑕᐅᓂᕆᓚᐅᖅᑕᒥᓂᒃ 
ᐅᖃᐅᔾᔨᔨᒋᓕᖅᐹ.

“ᑭᖑᓪᓕᕐᒥᒃ ᓇᓄᕐᒧᑦ ᑎᑭᑕᐅᒋᐊᕐᒥᒍᕕᑦ 
ᑎᑭᒋᐊᒻᒪᕆᒃᐸᑦ ᓵᕌᓪᓚᒡᓗᒍ ᑲᐱᓚᐅᕈᒫᖅᐸᐃᑦ 
ᐅᓈᕐᓄᑦ.”

ᐊᓱᐃᓛᒃ ᖃᐅᖕᒪᑦ ᒪᖃᐃᓕᕆᑉᓗᑎᒃ ᑕᐃᒻᓇ 
ᓇᓄᐊᓗᒃ ᓇᑦᑎᖅᓰᓚᐅᖅᖢᓂ ᒥᙱᓕᓚᐅᕆᕗᖅ 
ᑎᒡᓕᖕᓂᐊᒧᑦ ᓇᑦᑎᖅᑕᖓᓂᒃ. ᓱᔪᐊᓗᒡᓕ ᐆᐊ 
ᐃᓕᐋᕐᔪᑯᓗᒃ ᓵᕌᓪᓚᒃᖢᓂ ᓈᒃᑯᑦ ᑲᐱᒋᐊᖅᑖᓗᐊ. 
ᓈᒻᒪᓈᑦᑎᐊᖅᖢᓂᐅᒃ ᑲᐱᖕᒪᒍ ᓇᓄᖅ ᑐᖁᑉᓗᓂ 
ᓯᑯᒥ. ᕿᒪᒃᑕᐅᓕᖅᖢᓂᓗ ᐊᖏᕐᕋᐅᖕᒪᑕ.

18



ᐅᓐᓄᒃᑲᓗᐊᖅᑎᓪᓗᒍ ᐊᖏᕐᕋᐅᒪᔪᑦ ᓇᓄᐃᑦ ᓄᓈᓐᓂ ᑐᓵᓕᖅᐳ ᓇᓄᕐᒥᒃ 
ᐅᑎᖅᑐᒥᒃ. ᕿᒪᓚᐅᖅᑕᖓᑦ ᓇᓄᖅ ᑐᖁᖕᒪᑦ ᐅᑎᖅᑐᐊᓘᑉᓗᓂ ᓄᓇᒥᖕᓄᑦ. 

ᓂᐱᓗᒃᑖᒥᓄᑦ ᐃᕆᐊᓪᓚᒃᑐᐊᓗᒃ.

“ᐃᓕᐊᕐᔪᑯᓘᒃ ᐊᓂᒋᑦ!”

ᐊᓂᑦᑕᐃᓕᒌᖅᖢᓂᐅᒃ ᓇᓄᑐᖃᐅᑉ ᐅᖃᐅᑎᕚ. “ᐊᓂᑦᑕᐃᓕᒋᑦ.”

ᐊᒻᒪᐃᓛᒃ ᓇᓄᐊᓗᒃ ᐅᖃᕆᕗᖅ, “ᐃᓕᐊᕐᔪᑯᓘᒃ ᐊᓂᒋᑦ.”

ᐊᒻᒪᐃᓛᒃ ᓇᓄᑐᖃᐅᑉ ᐊᓂᖁᙱᖦᖢᓂᐅᒃ ᐅᖃᐅᔾᔪᖅᐹ.
ᐃᓕᐊᕐᔪᑯᓘᒃ ᐊᓂᒌᖅᑐᖅᖢᓂᐅᒃ ᓇᓄᐊᓗᑉ ᐃᕆᐊᓪᓚᒡᕕᒋᒋᕚ.

ᐊᓱᐃᓛᒃ ᓇᓄᑐᖃᐅᑉ ᐅᖃᐅᑎᓕᖅᐹ 
ᐊᓂᖁᑉᓗᓂᐅᒃ.
ᐃᓕᐊᕐᔪᑯᓗᒃ ᐊᓂᓕᖅᐳᖅ ᐅᕐᓂᒋᐊᖅᑐᖅᖢᓂᐅᒃ 
ᑲᐱᓚᐅᖅᑕᓂ.

ᑎᑭᓐᓇᒥᐅᒃ ᐅᐱᓚᐅᖅᐳᖅ ᓇᓄᐊᓗᒃ ᖁᖓᔮᕐᒪᑦ.
ᓇᓄᖅ ᑎᒍᒥᐊᖑᔮᕐᔪᒃᖢᓂ ᐅᓈᑉ ᓴᒃᑯᖓᓂᒃ 
ᐃᓴᒃᖢᓂᓗ ᐅᑎᖅᑎᓕᖅᐹ ᐃᓄᐊᓄᑦ.

ᐊᖑᓇᓱᖃᑦᑕᖅᑐᑐᖃᐅᓕᕋᓗᐊᕋᒥᒃ ᓇᓄᐃᑦ ᐱᖃᑎᒋᑉᓗᒋᑦ, ᑕᐃᒻᓇ 
ᐊᖅᓵᖅᑎᒋᕙᓚᐅᖅᑕᖓ ᐊᖅᓵᖅᓯᒃᑲᓐᓂᓚᐅᖅᓯᒪᙱᓚᖅ.
ᑕᐃᑲᙵᑦ ᐅᑉᓗᕐᒥᑦ ᐱᒋᐊᖅᖢᒍ ᐃᓕᐊᕐᔪᑯᓗᒃ 
ᐱᑦᑎᐊᖅᑕᐅᖏᓐᓇᐅᔭᓕᓚᐅᖅᐳᖅ. ᐅᓂᑉᑳᕌᖓᓪᓗ 
ᐱᑦᑎᐊᖅᑕᐅᖏᓐᓂᕆᕙᓚᐃᖅᑕᒥᓂᒃ ᓇᓄᐊᓗᒃ ᐅᖃᖅᐸᓕᖅᖢᓂ 
“ᑕᒡᕙᑐᖅ ᓇᓂᓯᓚᖓ ᐃᓄᖕᓂᖅ ᐊᒻᒧᒃᑎᕈᓐᓇᖅᑕᒻᓂᒃ. ᐃᔪᕐᓇᓲᖑᖕᒪᑕ 
ᓂᐅᖏᑦ ᑐᐊᑦᑐᑯᓘᑉᓗᑎᒃ.”
ᑕᐃᒪᓐᓇ ᓂᑉᓕᓚᐅᖅᑎᓪᓗᒋ ᓇᓄᑐᖃᖅ ᐅᖃᓕᖅᐳᒃ. “ᐃᓄᐃᑦ 
ᐊᑐᓲᖑᕗᑦ ᐃᓚᒥᓂᒃ ᕿᒻᒥᓂᒃ ᓄᓇᒥᓂᒃ ᒥᐊᓂᖅᓯᔨᒋᑉᓗᒋᑦ ᐊᒻᒪ 
ᐅᕙᑉᑎᓐᓂᒃ ᓇᖅᑭᔾᔪᑎᒋᑉᓗᒋᑦ. ᐅᕐᓂᖃᑦᑕᖅᑕᐃᓕᓯᐅᒃ ᓄᓇᖏᑦ.”

ᓇᓄᑐᖃᖅ ᖃᐅᔨᒪᓚᐅᖅᐳᖅ ᐊᒥᓱᓂᒃ 
ᓯᓚᕐᔪᐊᑉ ᒥᒃᓵᓄᑦ.
ᐊᒥᓱᓂᒃ ᐃᓕᓐᓂᐊᖅᑎᑎᓚᐅᖅᐳᖅ 
ᓇᓄᕐᓂᒃ ᖃᓄᖅ ᐊᓐᓇᐅᒪᓂᐅᑉ 
ᒥᒃᓵᓄᑦ ᓄᓇᒥ. ᑕᐃᒪᓐᓇᑦᑕᐅᖅ 
ᐃᓕᓐᓂᐊᖅᑎᓚᐅᕋᒥᐅᒃ ᐃᓕᐊᕐᔪᑯᓗᒃ.

ᐊᖑᒐᓱᖃᑎᒌᖃᑦᑕᓕᖅᖢᑎᒃ ᐊᒥᓱᐃᖅᖢᑎᒃ  ᐃᓕᐊᕐᔪᑯᓗᒃ ᐊᔪᕈᓐᓃᑦᑎᐊᓚᐅᖅᐳᖅ ᐊᖑᓇᓱᖕᓂᕐᒥᒃ  
ᓇᓄᕐᒥᑦ.

ᐊᖑᓇᓱᒍᑎᙱᖔᖅᖢᓂᐅᒃ ᐃᓕᐊᕐᔪᑯᓗᒃ ᓇᓄᑐᖃᐅᑉ ᐅᑎᕈᑎᓕᓚᐅᖅᐹ ᑕᕆᐅᕐᔪᐊᑉ ᐊᑭᐊᓄᑦ 
ᐃᓅᖃᑎᖏᓐᓄᑦ.
ᑕᐃᑲᓂ ᓄᓇᒥ ᕿᒪᓕᓚᐅᕐᓂᖅᐹ. ᐊᓱᐃᓛᒃ ᐃᓕᐊᕐᔪᑯᓗᒃ ᐱᓱᒋᐊᓯᓚᐅᖅᐳᖅ ᓄᓇᒥᓄᑦ.

ᑕᒡᕙ ᐅᓂᑉᑳᖅᑐᐊᖅ ᖃᓄᖅ ᐃᓕᐊᕐᔪᑯᓗᒃ ᐃᓕᓐᓂᐊᖅᑎᑕᐅᓚᐅᕐᒪᖓᑦ ᐊᖑᓇᓱᖕᓂᕐᒥᒃ ᓇᓄᕐᒧᑦ.



ᓴᑭᐊᓯ ᖃᐅᓐᓇᖅ ᐃᓅᓚᐅᖅᐳᖅ 1942 ᒥ 
ᐊᓚᕐᓈᕐᔪᖕᒥ. ᓄᓇᓕᕋᓛᖑᓚᐅᖅᑐᖅ ᐃᒡᓗᓕᐅᑉ 
ᖃᓂᒋᔮᓂ. ᑭᓯᐊᓂ ᐱᕈᖅᓴᓚᐅᖅᑐᖅ 
ᐃᒃᐱᐊᕐᔪᖕᒥ. ᐊᓈᓇᑦᑎᐊᖓᑕ 
ᐅᓂᑉᑳᖅᑐᐊᕈᑎᕙᓚᐅᕐᒪᒍ. ᑖᒻᓇ 
ᐅᓂᑉᑲᖅᑐᐊᕐᕕᐅᕙᓚᐅᕐᓂᐊ 
ᐅᑉᓗᒥᒧᑦ ᑎᑭᑉᐳᖅ 
ᐅᓂᑉᑳᖅᑐᐊᕈᒪᕙᒃᐳᖅ 
ᓱᓕ. ᑕᒪᑉᑯᐊ 
ᑭᐱᙳᐃᔭᐅᑕᐅᕙᓚᐅᖅᑐᑦ 
ᖁᕕᐊᓲᑕᐅᑉᓗᑎᒡᓗ. 
ᐅᓂᑉᑲᐅᑎᒋᖃᑦᑕᐃᓐᓇᕐᓚᕗᑦ 
ᐳᐃᒍᖅᑕᐅᖁᓇᒋᑦ ᐃᓅᓯᕗᑦ.

ᑎᑎᕋᓚᐅᖅᑑᑉ 
ᐅᓂᑉᑳᖓ




